   Бөек Җиңүнең 72 еллыгын каршылаган көннәрдә Муса Җәлилнең тормыш юлын, иҗатын, батырлыгын искә төшерми мөмкин түгел. Бик күп еллар бергә, дус булып яшәгән, көрәшкән Украина халкының ачы язмышын күзәтәбез хәзер. Кайчандыр украин язучысы Олесь Гончар язган сүзләрне искә төшерми мөмкин түгел: “Безгә, украиннарга, герой-шагыйрь, патриот-шагыйрьнең  образы тагын шуның өчен дә якын, безнең халык фашизмның ерткычлыгын шулай ук үз җилкәсендә татыды. Муса Җәлилнең батырлыгы безне сокландырып кына калмый, безгә ул психологик яктан таныш, аның поэзиясен сугаручы батырлык, кыюлык, ныклык рухы безгә якын һәм кадерле. Чөнки меңнәрчә һәм меңнәрчә егетләребез һәм кызларыбыз фшист тоткынлыгында газап чикте. Аларның бөтенесе дә – Муса Җәлилнең рухи туганнары.

      Батырлык тудырган җиргә рәхмәт... Кешелекне зурлаган поэзиягә дан!”
      Шушы бөек кеше белән таныштыру безнең 6нчы “Башакчык” балалар бакчасында кечкенәләр төркеменнән  үк башлана. Кечкенәләргә “Әтәч”, “Күке” шигырьләре балалар күңеленә бик якын. Җәүдәт Фәйзи шушы ук сүзләргә көй дә язган. Музыка дәресләрендә музыка җитәкчесе -  Ирина Васильевна балаларга җырын да җырлап   күрсәтә.  Зурлар төркемендә хәрәкәтле уенлы җырын “Күрсәт әле” бик теләп уйныйлар . Шагыйрь балаларны хезмәткә, изгелеккә, матурлыкны тоя белергә өйрәтә.
Балаларга “Парашютсыз курчак”,  “Карак песи”, “Сәгать”, “Бер шигырь” шикелле шаян шигырьләре дә бик ошады Муса Җәлилнең.
1942нче елның июнь азагында Волхов фронтындагы каты сугышлар вакытында чолганышта калган шагыйрь, каты яраланып, һушсыз хәлдә калып дошман кулына эләгә... Әмма Муса иҗатын дәвам итә. Бу чорда ул балалар өчен дә, зурлар өчен дә иҗат итә. Мәктәпкә әзерлек төркеме балалары -   Динара, Карина, Азалия сәнгатьле итеп “Кызыл ромашка”шигырен әтиләр бәйрәменә сөйләргә әзерлиләр, ә кызлар төркеме шул шигырь эчтәлеге буенча әзерләнгән бию куялар. “Сандугач һәм чишмә” шикелле шигырьләре дә  балаларда патриотик хисләр кабызды.
   Бакчабызда Муса Җәлилгә багышланган стенд, аның әсәрләре буенча төшерелгән балаларның рәсемнәр күргәзмәсе оештырылды.
    Күренекле патриот-шагыйрь  әсирлектә дә балалар әдәбиятының гүзәл үрнәкләрен калдыра.  Җәлилнең соңгы җырлары “палач балтасына башын тоткан килеш” языла.
Мин кабыздым җирдә ялкын итеп

Йөрәгем һәм халкым кушканны.

Җырым белән дусны иркәләдем,

Җырым белән җиңдем дошманны.

